Nafarroako Parlamentuko Mahaiak, 2012ko martxoaren 12an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.a) artikuluak aitortzen dion legegintzarako ekimena erabiliz, Nafarroako Gobernuak, 2012ko martxoaren 7an hartutako erabakiaren bidez, Nafarroako Parlamentura igorri du Nafarroako administrazio publikoen montepioetako funtzionarioen klase pasiboen pentsioak gaurkotzen dituen Foru Lege proiektua.

Hori horrela, Legebiltzarreko Erregelamenduko 158. artikuluan ezarritakoarekin bat, eta Eledunen Batzarrari entzun ondoren, hona

ERABAKIA:

1.- Nafarroako administrazio publikoen montepioetako funtzionarioen klase pasiboen pentsioak gaurkotzen dituen Foru Lege proiektuaren izapidetzea zuzenekoa eta irakurketa bakarrekoa izateari buruzko erabakia Osoko Bilkuraren esku jartzea.

2.- Zuzenketak aurkezteko epe bat irekitzea, eztabaidari ekiteko Osoko Bilkuraren egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

3.- Aipaturiko proiektua Nafarroako Parlamentuko Aldizkari Ofizialean argitara dadin agintzea.

Iruñean, 2012ko martxoaren 12an

Lehendakaria: Alberto Catalán Higueras

Foru Lege proiektua, Nafarroako administrazio publikoen montepioetako funtzionarioen klase pasiboen pentsioak gaurkotzen dituena

ZIOEN AZALPENA

Nafarroako administrazio publikoen montepioetako funtzionarioen eskubide pasiboen araubide iragankorrari buruzko martxoaren 5eko 10/2003 Foru Legearen 25.2 artikuluak ezartzen duenez, pentsioen zenbatekoa urtero gaurkotuko da Nafarroako aurrekontu orokorrei buruzko foru legeak ekitaldi ekonomiko bakoitzerako ezartzen duen portzentajean. Nolanahi ere, Nafarroako 2012ko Aurrekontu Orokorrei buruzko abenduaren 28ko 19/2011 Foru Legean, arautu gabe utzi zen aipatutako pentsioen gaurkotzea; kontuan hartu zen, izan ere, orduan lege aurreikuspenik ez zela Gizarte Segurantzaren sistemako pentsioei buruz.

Ondoren, Defizit publikoa murrizteko aurrekontu, zerga eta finantza arloko premiazko neurrien gaineko abenduaren 30eko 20/2011 Errege Lege Dekretuak ehuneko 1eko igoera ezarri zuen 2012rako, sektore publikoko pentsio guztiei aplikatu beharrekoa, bai Gizarte Segurantzakoei bai Estatuko klase pasiboetakoei.

Hori dela eta, bidezkoa da foru lege bat onestea, gaurkotze hori Nafarroako Administrazio Publikoetako montepioetako klase pasiboen pentsioei nola aplikatu jasoko duena. Igoera horietatik kanpo geldituko dira alargun eta zurztasun pentsioen gutxieneko zenbatekoak, indarreko araudiak lanbide arteko gutxieneko soldataren arabera ezartzen baititu. Era berean, pentsio publikoen arloko indarreko araudiari jarraikiz, ezarri da pentsioei ez zaiela gaurkotzea aplikatuko, baldin eta onuradunak gainditu egiten badu, pentsioarekin berarekin edo jasotzen dituen beste pentsio publiko batzuk batuta, Gizarte Segurantzaren sistemako kotizazioko pentsioetarako ezarrita dagoen urteko gehieneko zenbatekoa.

Artikulu bakarra. Nafarroako Administrazio Publikoen montepioetako funtzionarioen klase pasiboen pentsioak gaurkotzea.

1. 2012ko urtarrilaren 1etik aurrerako ondorioekin, Nafarroako administrazio publikoen montepioetako funtzionarioen klase pasiboen pentsioei, indarreko araudiaren arabera gaurkotzeko eskubidea dutenei, ehuneko 1eko igoera ezarriko zaie, 2011erako ezarritako zenbatekoen aldean.

2. Aurrekoa gorabehera, alargun eta zurztasun pentsioen gutxieneko zenbatekoei dagokienez, bete beharrekoa izanen da honakoetan xedatutakoa: Nafarroako administrazio publikoen montepioetako funtzionarioen eskubide pasiboen araubide iragankorrari buruzko martxoaren 5eko 10/2003 Foru Legearen 25. artikuluaren 5. idatz-zatian, eta Nafarroako 2012ko Aurrekontu Orokorrei buruzko abenduaren 28ko 19/2011 Foru Legearen 9. artikuluaren 6. eta 7. idatz-zatietan.

3. Pentsio publikoen arloko indarreko araudiari jarraikiz, ez zaie gaurkotzea aplikatuko pentsioei, ez egun onartuta daudenei ezta, Nafarroako Administrazio Publikoen montepioetako funtzionarioen eskubide pasiboen araubide iragankorrari buruzko martxoaren 5eko 10/2003 Foru Legean aurreikusitakoaren aurretik indarra zuen eskubide pasiboen sistemarekin bat, gero batean onartuko direnei ere, baldin eta onuradunak gainditu egiten badu, pentsioarekin berarekin edo jasotzen dituen beste pentsio publiko batzuk batuta, Gizarte Segurantzaren sistemako kotizazioko pentsioetarako ezarrita dagoen urteko gehieneko zenbatekoa.

Azken xedapenetan lehena. Erregelamendu bidezko garapena.

Nafarroako Gobernuari ahalmena ematen zaio foru lege hau aplikatu eta garatzeko behar diren xedapen guztiak eman ditzan.

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra, eta ondorio ekonomikoak, berriz, atzeratu eta 2012ko urtarrilaren 1etik aurrera izanen ditu.

